
Sakelako telefonoek giza ADNari kalte egiten diotela frogatu dute 

Zeluletan duten eragina osasun kalteekin lotzeko bide zuzenik ez du eman Bruselak sustaturiko ikerketak 

edu Lartzanguren - DONOSTIA 

Sakelako telefonoek sortzen duten erradiazio magnetikoa kaltegarria da giza zeluletako geneentzat. Horra hor Europako Batasunak bultzatutako ikerketa batetik atera duen ondorioa. Saio hodietan eginiko esperimentuek ez dute zalantzarik utzi, baina frogatzeke dago zelulen ADNan sorturiko kalte horiek gaixotasun bilaka daitezkeen. Hori argitzeko ikerketa gehiago egiteko beharra dagoela esan dute REFLEX egitasmoko zientzialariek. 

2000. urtean hasi eta aurtengo maiatzean bukatu da Energia Baxuko Eremu Elektromagnetikoek sor ditzaketen Ingurumen Arriskuen Azterketa (REFLEX) egitasmoa. Alemania, Austria, Finlandia, Suitza, Frantzia, Espainia eta Italiako 12 laborategitako adituek parte hartu dute. Giza zelulak eremu elektromagnetikoen eraginpean jarri dituzte, eta zeluloi eragindako eraldaketak aztertu dituzte. Lorturiko datuen arabera, eremu elektromagnetikoek eragin toxikoa dute giza fibroblastoen geneetan. Zelula horiek parte hartzen dute gorputzeko organo eta ehun guztien hazkuntza normalean, zaurien osaketan eta eguneroko betebehar fisiologikoetan. Eremu elektromagnetikoen eraginpean jarrita, ADNan hausturak gertatzen dira. Kromosometan aberrazioak gertatzen direla ikusi dute. Kasu askotan, zelulok ez dira gauza kaltea konpontzeko. Hurrengo zelula belaunaldian kalte genetikoek jarraitu egiten dutela ikusi dute. Mutazioak izan dituen zelulak minbiziaren kausa izan daitekeela uste dute zientzialariek.Eremuaren indarraren eta haren eraginpean pasatutako denboraren araberakoak dira kalteak: lehenak handitu ahala, gero eta nabariagoak dira eraginak. 

Izutzeko «arrazoirik ez» 

Lorturiko datuekin ezin da ondorioztatu zelulei eragindako kalteok gaixotasun bihur daitezkeenik, ikertzaileen arabera. Ez dutela izurik sortu nahi nabarmendu dute. Izan ere, 1.500 milioi pertsonak erabiltzen dituzte sakelako telefonoak munduan. Aurretik eginiko beste ikerketa batzuek ere adierazi dute telefonook ehunak berotu eta buruko mina eta goragalea eragiten dutela. 

REFLEX egitasmoko ikerlariek esan dutenez, beste lauzpabost urte beharko dira behin betiko ondorioak atera ahal izateko ezinbestekoa den ikerketa egiteko. 

Etsaia belarriaren ondoan? 

Ika-mika handia sortu da eremu elektromagnetikoen arriskuen inguruan, sakelako telefonoak arrunt bihurtuz joan eta antenak teilatuetan ugaritu ahala. Hona hemen gaiari buruzko susmoak eta errealitateak: 

Seguruak al dira? Ez dago erantzunik, oraingoz. Sakelako telefonoek erabiltzen duten teknologia oso berria da, eta ez da astirik egon epe luzeko eragina ote duten ikertzeko. Egundaino ez dago froga zuzenik telefonoek gaixotasunak eragiten dituztela esateko. 

Zeintzuk dira susmoak? Telefonook sortzen duten erradiazio elektromagnetikoek osasunari kalte egin diezaioketela uste dute. Hainbaten arabera, gorputzeko zelulei, burmuinari edo immunitate sistemari eragiten diete, eta hainbat gaixotasun garatzeko arriskua handi dezakete, besteak beste, minbizia eta alzheimerra. 

Zer diote ikerketek? Finlandian 2002an argitaraturiko ikerketa baten arabera, erradiazio elektromagnetikoak giza burmuinaren ehunei eragiten die. Suedian eginiko ikerketa baten aburuz, merkaturaturiko lehen telefonoen erabiltzaileei %30 handitzen zaie tumoreak izateko arriskua. 

Arrisku handiagoa al dute haurrek? Adituek gomendatzen dutenez, umeek soilik larrialdietan erabili beharko lituzkete sakelako telefonoak. Uste dutenez, litekeena da erradiazioak eragin handiagoa izatea haurren burmuinetan, garatzen ari direlako, alde batetik, eta haien kaskezurra meheagoa delako, bestetik. 

Zenbat erradiazio sortzen du telefono bakoitzak? Gailu bakoitzetik burmuinak zenbat erradiazio xurgatzen duen neurtzeko SAR maila erabiltzen da. Europan ezin da saldu kilo bakoitzeko 2 watteko SAR neurria gainditzen duen telefonorik. Gero eta SAR zenbaki handiagoa, gero eta arrisku handiagoa luke gailuak. 

